
LUGHA
Karatasi 2
Jibu maswali yote.
Kila swali lijibiwe katika karatasi tofauti.

SEHEMU A: UFAHAMU
Soma makala yafuatayo kisha ujibu maswali.

Kuna aina kuu za hisia zinazotawala na kuongoza maisha ya mwanadamu: kuona, kusikia, kugusa, kuonja na kunusa. Ni vigumu kusema ni hisia gani muhimu kuzidi nyingine ingawa ni dhahiri athari kubwa humuangukia mahuluki asiyeweza kuona. Inasemekana kuwa mishipa ya fahamu inayounga ubongo na macho ni mikubwa zaidi kuliko mishipa ya fahamu inayounga ubongo na viwambo vya masikio. Na katika maisha na nyendo za kila siku hupewa uzito mkubwa mighairi ya kusikia. Pengine basi sio ajabu, kama itakavyobainika punde baadaye, kuwa kazi nyingi za fasihi andishi zimeelemea mno katika hisia hii kana kwamba zile nyingine kuu hazipo kabisa. Hakika hili ni kosa. Maana kusikia, kugusa, kuonja na kunusa nako ndiko humkamilisha mwandamu aweze kuyafaidi maisha yake. Mbele ya sheria, ushahidi huweza kutolewa mintaarafu ya kusikia, kugusa, kuonja na kunusa alimradi shahidi awe amesikia, kugusa, kuonja, au kunusa mwenyewe. Ushahidi wa kuambiwa haukubaliwi.

Kwa hivyo basi kazi ya sanaa ambayo itazituma fikira za msomaji zihisi kuona, kusikia, kuonja, kugusa, na kunusa matendo na mazingira yanayosimuliwa humpeleka msomaji huyo katika mipaka na nyanja za juu za ufahamu na furaha.

Kila hisia ina umuhimu wake kutokana na mazingira ya tukio linalohusika au kusimuliwa. Maana kazi zote za sanaa hutokana na matendo na maisha ya watu ambao katika matukio, visa na mazingira yao hutumia hisia zao zote tano ama kwa pamoja au kwa nyakati mbalimbali. Ili basi msomaji aweze kupata madhari kamili, na hata yeye mwenyewe ashiriki katika matukio yenyewe kwa kuchukia, kuonea huruma, n.k. muhimu, kabla ya yote, apate hisia zote hizo tano. Kazi ya sanaa inayojihusisha na hisia moja tu au mbili huwa muflisi kisanii kwa vile inashindwa kuwasilisha mandhari za hali halisi kwa msomaji. Je, mara ngapi nyoyo zetu husononeka au kuripukwa kwa maya kwa sababu ya sauti ndogo tu ya ndege aliaye pekee nyikani, au nyimbo ya zamani? Sauti ya ndege huweza kuleta majonzi ya miaka mingi mno ya utotoni wakati ambapo mtu alifiwa na mzazi, ndugu, jamaa au sahibu wake. Kadhalika nyimbo za kale huweza kuchimbua ashiki ya zamani baina ya wapenzi, au kutonesha jeraha la masaibu na madhila yaliyopita. Wala sio nyimbo na sauti ya ndege tu, pengine hata harufu ya maua na nguvu za kumbukumbu kubwa mno.

Licha ya yote hayo, matumizi ya hisia nyingi yanasaidia kujenga madhari kamili ya tukio katika akili ya msomaji. Mathalan badala ya kuelezwa tu kuwa paliandaliwa chakula kizuri, msomaji anaelezwa vitu ambavyo vimeandaliwa pamoja na harufu yake. Au badala ya kuambiwa mtu fulani alikuwa na wajihi wa kutisha, huelezwa na kuelewa vyema zaidi kwa kuainisha jinsi pua, macho, rangi, nywele, mdomo na meno ya mtu huyo yalivyo. Na hivyo hivyo kwa mifano mingine kadha wa kadha kama vile hasira na ucheshi. Kutokana na maelezo ya kutosha ya hisia msomaji huweza kumuashiki janabi, au akadondokwa na ute kutamani chakula ambacho hakipo mbele yake.
Sio hivyo tu. Hisia zinazotumiwa huweza kumfanya msomaji atafakari zaidi. Ataweza kufikia uamuzi kuhusu picha zinazochorwa kutokana na hisia mbalimbali na wala sio kauli za mkatomkato za mwandishi kama ilivyogusiwa hapo juu. Kauli za mkatomkato sio tu huduma za sanaa, bali pia hudhalilisha hata akili ya msomaji: kwani umbuji wa mwandishi ni pamoja na kufanya matendo na mazingira anayoyasimulia yawasilishe na kuwakilisha fikira za wahusika wake na hata zake mwenyewe.

Hivyo ni dhahiri kuwa hisia humsaidia msomaji kuzama katika matendo na kuelewa fikra za mwandishi mwenyewe, asili na makazi yake, kuwadadisi na kuwaelewa wahusika wenyewe, n.k.
Maswali
 a)
Taja na ueleze uwanja ambao hutilia mkazo hisia zote.



{alama 3}

 b)
Kwa mujibu wa kifungu hiki, ni nini matokeo ya kusisitiza hisia ya kuona katika fasihi andishi?













{alama 2}

 c)
  i)
Mwandishi ana maoni gani kuhusu kazi nzuri ya sanaa?


{alama 2}


 ii)
Maoni hayo yana umuhimu gani?





{alama 4}

 d)
Eleza maana ya maneno haya kama yalivyotumiwa katika kifungu ulichosoma.
{alama 4}


  i)
muflisi kisanii


 ii)
jeraha la masaibu


iii)
kumuashiki janabi


iv)
umbuji

SEHEMU B: UFUPISHO

Soma taarifa ifuatayo kisha ujibu maswali.

Nidhamu kwa vijana ni tadbiri ambayo tangu zamani imekuwa ikipigiwa upatu sana. Kwa kuwa maisha yanazidi kuwa na mabadiliko, na vijana wanasoma na kuona mengi yakibadilisha mazingira kila mara na wanakutana na wenzao kutoka pande nyingi, wanafaa kudhibitiwa kila wakati. Bila ya kufanya hivyo wataharibika sana.
Wengine, kwa uhayawani unaowapanda vichwani, wanaweza hata kufikiria kuwa wazazi walionao ni ovyo na kuwa hata si wale waliowazaa. Hata kama ndio waliwazaa wanadai kuwa wao hawakuomba kuzaliwa na wazazi kama hao. Wengine huwaibia wazazi wao ama huwapangia wezi. Wengine huwashika wazazi kabari na kuwatishia hali wavamiwe na kifo. Isitoshe, kuna wale wanaomenyana na wazazi wao. Kweli, dunia hii imekwisha! Wazazi kwao wamekuwa si chochote si lolote. Badala ya mshikamano wa bega na wazazi, inakuwa ni kutoelewana na kuzozana.
Kuzaliwa kwa watoto na wazazi wa aina fulani ama wazazi kuzaa watoto wa aina fulani ni majaliwa ya Mwenyezi Mungu. Hakuna mzazi anayeketi na kuomba azae mtoto atakayemsubu mbele ya watu. Ni mzazi gani atakayekuwa na moyo wa kuomba aina ya mtoto amtakaye kisha aombe mtoto atakayekosa shukrani na kumshikia panga? Abadan! Humpati. Na iwapo atapatikana, bila shaka akili zake zitakuwa hazijamtua na akawa ni kichaa wa vichaa wote.
Wanapokanywa vijana juu ya mienendo yao ya kutembea na marafiki wabaya, wao hufura kama andazi lililoumuliwa kwa hamira nyingi. Maneno huyacharaza ke!ke!ke! kama kasuku wala hawajiulizi ni kwa nini wanakatazwa. Hawatulii na kusikiliza mawaidha ila wao hujikinga tu katika dhania kuwa marafiki wao ndio bora kabisa kuliko wazazi na ndugu. Wanasahau kuwa damu ni nzito kuliko maji na kuwa hata iwe vipi, mla nawe hafi nawe ila mzaliwa nawe. Mambo wanayokamia kuyafanya yanapotumbukia nyongo, hapo ndipo wanaketi chini na kushika tama. Wakati mwingine, ubishi wao huwazushia makuu yanayowakalifu maishani mwao. Mikiki yao hiyo inapogota, wanajiuliza ni kwa vipi maji yao yamemwagika. Isitoshe marafiki waliowaingiza gizani huwakimbia.
Hata hivyo, mara nyingi, mzazi hana kinyongo na mwanawe. Mzazi hupigwa na mshipa wa uzazi na kujikokota hadi aliko mwanawe asikilize shida zake na kujaribu juu chini kumsaidia. Mara nyingi hamsuta kwa kumkumbusha kuhusu ubishi wake wa zamani. Mzazi huguna kimoyomoyo tu na kujisemea, ‘Ndio, asiyesikia la mkuu huvunjika guu. Ukweli ndio huu.’
Jambo linalowachoma moyo wazazi ni kuwa watoto wengi wa siku hizi hawawezi kufikiria vile watakavyowasaidia wazazi au ni kwa vipi watakavyowaridhisha. Badala yake, wanapoteza wakati mwingi kusugua bongo zao wakitafuta njia za kuwachafua roho wazazi wao. Badala ya kujiuliza, “Nina lipi linalowapendeza wazazi wangu?”, wengi wao hujiuliza, ‘Mbona leo sijatenda jambo la kumuudhi mtu?’ Wahenga walisema, ‘ujana ni tembo la mnazi’ na kweli kabisa ujana hulipua akili za wana hawa. Badala ya kutenda yenye jaza, wao hutenda na kufurahia ya tandabelua. Badala ya kuona kuwa kuna wakubwa wanaopaswa kuwaheshimu, ni kama wakajizaa wao na basi ndio wapasao kusujudiwa na kupigiwa magoti. Hupenda kuzuzuka na huwa wepesi wa kuzuzuliwa na hao vinyago na vigezo wenzao.
Kila wakati msamiati wao ni, “Nipe! Sijafanya makosa! Hamnipendi! Sitasoma!” kujifanya wajasiri na werevu kuliko wazazi. Badala ya kutumia maneno yenye nyama ya ulimi, wao ni kufuka tu kama chungu cha pure kilichochochelewa moto mwingi. Kwa nini watoto hawa wasibadilishe msamiati na kutumia maneno kama “chukua baba au mama, samahani baba au mama, asante kwa yote mliyonifanyia, nitasoma kwa bidii na kadhalika?” Unyenyekevu, bidii, heshima, shukrani, usaidizi, wema na kuwa waelewa wa hali za wazazi utaweza kuwafanya wazazi wao kuwatendea kila jambo waliwezalo kwa mioyo mikunjufu. Maneno matamu humtoa nyoka pangoni. Ukali wote unaofikiriwa uko kwa wazazio hautakuwepo tena. Suluhu itapatikana katika kila tatizo na watu wataishi kwa amani.

Maswali
 a)
Thibitisha kuwa vijana wa siku hizi wamekosa adabu na heshima. (Maneno 40 – 45)














{alama 8}

 b)
Eleza umuhimu wa nidhamu kwa vijana. (Maneno 20 – 30)



{alama 5}











(Utiririko alama 2)

SEHEMU C: MATUMIZI YA LUGHA (alama 40)
a)
   i) 
Eleza dhana ya ‘sembuse’






{alama 1}
    
 ii)
 Tunga sentensi moja itakayodhihirisha matumizi ya sembuse

{alama 1}
b)
Kanusha sentensi ifuatayo;
Mtoto ambaye amepatikana sasa angalipotea jana angalipatikana baada ya siku sita. {alama 3}










c)
Akifisha kifungu kifuatacho.                                                                                        {alama 5}
huenda mwalimu mkuu awazie kuidhibiti michezo ya kuigiza shuleni hawezi kuwaruhusu wanafunzi wa kidato cha tatu kuwanyanyasa wale wa kidato cha kwanza katika michezo hiyo  alisema mkurugenzi mkuu wa wizara ya elimu michezo ya kuigiza imeimarika sana katika kipindi cha miaka minne katika shule zingine                                                                    

d) 
Tumia mfano mmoja moja kutofautisha baina ya ;

             Sentensi sahili na   sentensi ambatano. 





{alama 4}
e)
Tumia kihusishi badalia kutunga upya sentensi hii:

             Mbuzi yuko katika shimo. 







{alama 1}
f)
Eleza maana tatu za sentensi ifuatayo: 

            Fatuma amempigia Njoroge mpira.






{alama 3}
g) 
Ibadilishe chagizo ya wakati kwa ile ya mahali.

             Mama aliuimba wimbo leo saa tatu asubuhi.





{alama 1}
h)
Changanua sentensi ifuatayo kwa kutumia jedwali




{alama 4}

Mama, baba na mtoto wanatembea ilhali Bakari anafukuzwa na mbwa.
 i)
Huku ukitumia mifano eleza matumizi mawili  ya kiakifishi cha ritifaa.

{alama 4}
j) 
Eleza tofauti kati ya ;


Mofimu huru na mofimu tegemezi. 






{alama 2}
l)
 Tunga sentensi ukionyesha matumizi ya;

                  i. 
–enye

                ii. 
–enyewe








{alama 2}
m)
Ainisha shamirisho katika sentensi ifuatayo


Maria amemletea kaka yake baiskeli kwa gari la moshi



{alama 3}
n) 
Ainisha viambishi katika neno lifuatalo;


            Walimchezea









{alama 2}
o) 
Eleza matumizi manne ya ‘KU’






{alama 4}
SEHEMU D: ISIMU JAMII

Eleza mambo matano ambayo yamesababisha maenezi ya wingilugha nchini Kenya.{alama 10}

